
Diell 1 : Arouezennoù gennheñvel  

             

ur genn 

Unan eus al lizhiri kaset gant Touchrata, roue Mitanni, da                                 

Amenofis 3 (Mezopotamia, -1500 a-raok J.-C.) evit aozañ un eured. 

Skrivet e linennoù, ha rannet pennadoù disheñvel al lizher. (British 

Museum). [Poltred CaptMondo] 

Diell 2 : Ar skritur rakgennheñvel 

 

Unan eus an dielloù skrivet koshañ a zo deuet betek ennomp eo an daolenn bri. Warni e weler 

arouezennoù garanet gant daou benn ur raosklenn skrivañ (tresoù moan ha toulloù ront) hag e 

verzher liested an arouezennoù a c’halle skrivañ ar Sumerianed.  

 

Taolenn warni ur skritur rakgennheñvel, Mezopotamia ar C’hreisteiz, mare Uruk III,  

dibenn ar 4re milved a-raok J.-K. ( -3200 / - 3000) o renabliñ ar bier gwerzhet gant stalioù. 

 

 

    

raosklennoù skrivañ (kalamoz e gresianeg) 

Fichenn goulennoù 1 

 

1- Degemer an holl respontoù evel : “ ur maen engravet / kizellet”. Mann war ar poltred ne 

ziskouez splann ne dint bet engravet en ur maen kalet. Ar goulenn 3 a lakay ar vugale da veizañ ez 

eo bet savet an daolenn gant an dud ha tro a vo neuze d’e zisplegañ. 

Displegañ gant skoazell al leadelloù, ar c’heriaoueg, ar gartenn ha skeul an amzer en ur 

spislec’hiañ : 

- Mezopotamia [diwar ar gresianeg mezo ( = etre) ha potam (stêr), ar vro etre an div stêr Eufrat ha 

Tigris], Irak bremañ. 

- Dibenn ar 4re milved a-raok J.-K. (5 000 bloaz zo). “Sumerianed” eo an anv a roer da annezidi 

Mezopotamia, ar re gentañ oc’h ober gant ar skritur evit ar Gornôg. D’an hevelep mare, tre, ez eo 

krog ivez Sinaiz da sevel o skritur en tu all d’ar c’hevandir. Da gentañ e voe graet gant treslunioù 

arouezel (skritur rakgennheñvel), ha war-dro mil bloaz war-lerc’h, gant ur skritur sillabennek 

(skritur gennheñvel). Unsillabennek e oa an darn vrasañ eus gerioù yezh ar Sumerianed. Aesoc’h a 

se e voe tremen eus an arouezenn/tra (arouezenn o tresañ un dra) d’an arouezenn/sillabenn 

(arouezenn son). Diwezhatoc’h, dre eeunnat ha stilekaat an arouezennoù sillabennek, e teujod a-

benn da gaout skriturioù lizherennek. 

 

2-  Lakaat ar vugale da gompren ez int traezennoù o doa un implij er vuhez pemdez. Hini an diell 

2 zo un daolenn jediñ  m’emañ merket ar sifroù gant garanoù hag ar marc’hadourezhioù gant 

treslunioù. An taolennoù skritur kentañ hon eus kavet zo renabloù chatalioù, eostadoù, 

marc’hadourezh, kenwerzh…  A-drugarez d’an dielloù-se hon eus stlenn n’hon eus ket diwar-

benn ar ragistor : krog eo an Istor, an Henamzer eo ! 

 

3- Gallet he defe an daolennig-se bezañ engravet en ur maen kalet, mes kalz a amzer, a strivoù 

(hag a raosklennoù !) a vije bet ezhomm ! Peseurt danvez a c’hell bezañ blot a-walc’h evit 

engravañ tresadoù ha toulloù ? Ar pri pe an douar, an toaz, eo ar respontoù gortozet amañ.  

[Gallout a reor ivez kinnig d’ar skolidi sevel un daolennig gant un tamm toaz merat hag o c’hreion 

koad, dezho da skrivañ o anv. Merzhout a refont e c’hellont arverañ an daou du eus o c’hreion da 

dresañ linennoù ha d’ober toulloù…] 

Diell 3 : Darn eus mogerenn templ Komombo e traoñienn an Nil (Egipt), nes da 

Assouan, 3de kantved a-raok J.-C. 

 

War-dro -3000 ez ijin Egiptiz ur skritur dezho, arveret dreist-holl evit ar relijion. Engravet 
e vez war an temploù, war ar bezioù…   
War an diell-se e weler un aridennad hieroglifoù a vo aes anavezout darn anezho (evn, 

maligorn, dorn, steredenn, h.a.) 

Fichenn goulennoù 2 

1- Gant leadell ar poltred e kavomp ar respont d’ar goulenn. War gartenn ar bed e vo diskouezet 

an Nil. Templ Komombo a oa gouestlet da zaou zoue : Horus (arouezet gant ur falc’hun) ha 

Sobek (arouezet gant ur gourglazard). Savet eo bet da vare rouaned Ptolemaios o doa renet war 

Egipt eus 305 da 30 a-raok J.-C [Tiernac’h eus Makedonia, Gres, hini Kleopatra VII anavezet-mat 

gant ar skolidi]. Ar hieroglifoù eo an treslunioù a veze arveret gant Egiptiz en Henamzer. 

 

2- Pluñvenn, dorn astennet war grec’h, evn (kaouenn pe falc’hun), steredenn, gar ha brec’h 

kroaziet, houlennoù, tudenn en he c’hoazez o tougen ur vazh-roue hag ur gurunenn, maligorn… 

Tennañ a ra hevelep skritur d’ur rebuz evidomp ha diaes eo dimp meizañ, mes evit Egiptiz an 

Henamzer e talveze un dra bennak resis. 

 

3- Naeted ha reolegezh al linennoù a ra dimp merzhout ez eo bet garanet ar hieroglifoù-se er 

maen, en ur voger vaen. 

Diell 4 : lizherenneg fenikiek 
 
War-dro – 1200 e sav Fenikiz al lizherenneg kentañ. 22 arouezenn a ijinont a servij n’eo ket da 
aroueziñ traoù ken, n’eo ket sillabennoù ken (sl. uc’h ar skritur gennheñvel), mes soniadoù 
berroc’h c’hoazh. Diwar hemañ e teuy al lizherenneg c’hresianek (mes ivez re an hebraeg, an 
indezeg, an arabeg), ha, diwar an hini c’hresian, hini al latineg (hon hini bremañ). Goulenn ouzh 
ar skolidi petra eo an diforc’h brasañ a c’haller merzhout etre an div lizherenneg (ar sonennoù ne 
vezent ket market gant Fenikiz mes gant Gresiz e vezent.) 

 

 
Taolennig vaen warni ur skrid fenikiek 

 
 

           
 

Lizherenneg fenikiek    Lizherenneg gresianek 

Diell 5 : Maen Rozeta (British Museum) 

 

1- Displegañ anv ar maen-se o lavarout ez eo bet kavet e 1799 gant al lu gall e porzh-mor Rozeta 

[diwar ar c’hopteg Rchit “levenez”] e genoù unan eus brec’hioù delta an Nil, pa oa o sevel 

difennoù a-enep d’al lu saoz. Derc’hel ar respontoù a ra dave da bajenn ul levr pe ur c’haier a vije 

bet roget. E gwirionez ez eo ur skrid engravet er maen (granodiorit). Testenn ul lezenn embannet 

gant Faro Ptolemaios V. 

2- 3 lodenn zistag a verzhomp, a anavezomp aes gant an div linenn a-blaen, mes ivez a-drugarez 

da stankted ar lizherennoù.  

3- Merzhet o deus ar skolidi moarvat an diforc’hoù (ment, stankted, stumm) etre an 3 lodenn, ha 

marteze ivez e tenn an arouezennoù e krec’h da re an diell 3. Goulenn outo perak e kemm an 

arouezennoù. Degemer ar respontoù a ra anv eus meur a yezh disheñvel. Displegañ d’ar vugale ez 

eo teir gwech an hevelep testenn skrivet e hieroglifoù, e demoteg (ur skritur nevez a ya buanoc’h, 

en Egipt adalek ar Vvet kantved a-raok J.-C.), hag e gresianeg kozh. Gant ar maen-se en deus 

komprenet Jean-François Champollion penaos lenn ar hieroglifoù e 1822. Teir skritur ha div yezh 

enta. 

Fichenn, goulennoù dielloù 1, 2, 3, 4 ha 5  

1- Kement respont oc’h ober anv eus kement zo boutin etre an taolennoù a vo degemeret : 

hended, danvez, arver ur reizhiad skritur pe meur a hini...  

2- E degouezhioù zo e skriver c’hoazh er maen : talbennoù savadurioù, bezioù-meur, 

monumantoù, taolennoù eñvor, sichennoù kiboù sport… Menegiñ pegen rouez eo an doareoù 

engravadurioù-se. Graet int evit padout ha neket evit bezañ kaset degaset (Gw. lizher ar roue 

Touchrata, diell 1). 

Menegiñ ar papirus (paper-raoskl), bet ijinet 5000 bloaz zo en Egipt moarvat hag en implij e takad 

ar Mor Kreizdouar hag en Europa. En eil kantved a-raok J.-K e voe difennet gant roue Egipt 

ezporzhiañ papiprus hag ijinet e voe ar parch (danvez diwar krec’hin loened) a voe en implij en 

Europa betek ar 7vet kantved. Rak er 7vet kantved e tegouezh amañ ar paper, ijinet e Sina en eil 

kantved a-raok J.-K. 

Evit mont pelloc’h… 

1- Al lizherenneg oghamek 

Er broioù keltiek (Iwerzhon, Skos ha Kembre) ez eus bet savet etre ar 1añ kantved a-raok hag ar 

1añ kantved goude J.-K.(diwezhat a-walc’h neuze)  ul lizherenneg kelt ivez, 20 lizherenn enni. 

                

᚛ᚅᚒᚋᚒᚄ ᚆᚑᚅᚑᚏᚐᚈᚒᚏ ᚄᚔᚅᚓ᚜ ᚛ᚅᚒᚋᚑ ᚅᚒᚂᚂᚒᚄ ᚐᚋᚐᚈᚒᚏ᚜ 

NUMUS HONORATUR SINE / NUMO NULLUS AMATUR 

« Argant zo enoret, hep /argant, den ebet karet  » 

Testenn latin skrivet en oghamoù, e-barzh bloazskridoù Inisfallen, 1193 (ms. Rawlinson B. 503, 40c)  

2- Ar skritur koshañ en arver c’hoazh… 

Kavet ez eus an treslunioù kentañ sinaek o tont eus an 20vet kantved a-raok J.-K. (4000 bloaz zo). 

Met an treslunioù-se zo kemmet klaz betek ar 15vet kantved a-raok J.-K. Ar re gentañ a zo bet 

kavet war eskern pe toennoù  baoted.  

War-dro ar 15vet kantved a-raok J.-C. ez eo kempoellek ar reizhiad klok. E 40 000 diell etre ar 14vet 

hag an 11vet kantved a-raok J.-K. ez eus bet dielfennet 4 672 lun disheñvel. Sinaiz, o vezañ ma 

n’int ket deuet da skrivañ gant ul lizherenneg, o deus ranket derc’hel da binvidikaat ar reizhiad 

arouezennoù betek bremañ. 

     Engravadennoù sinalunioù, 12vet kd a-r. J.-K., Paris, BnF 

http://classes.bnf.fr/dossiecr/gc44-3.htm

